
2017-ci ilin iyununda Azərbaycan 
Respublikasının Prezidenti, Silahlı 
Qüvvələrimizin Ali Baş Komandanı 
İlham Əliyevin Böyük Qayıdışın 
başlanğıcı olan Cəbrayıl rayonunun 
Cocuq Mərcanlı kəndinə səfəri hələ 
də yaddaşlarımızdakı təravətini saxla-
yır. Xüsusilə də buraya çəkilən yolun 
açılışı qəlblərimizi sonsuz qürurla 
doldurmuşdu. Erməni işğalçıları 
tərəfindən dağıdılan, lakin ordumuzun 
şücaəti sayəsində azad edilən Cocuq 
Mərcanlı bu gün zəfər abidəsi kimi 
boy göstərir. 

Doğrudur, 1994-cü ilin yanvarında 
uğurlu Horadiz əməliyyatı nəticəsində 
Füzuli rayonunun bu qəsəbəsi ilə 
yanaşı, 20 kəndi, həmçinin Cəbrayılın 
Cocuq Mərcanlı kəndi işğaldan 
azad edilmişdi. Lakin təhlükəsizlik 
baxımından uzun müddət burada 
məskunlaşma mümkün olmamışdı. 
Nəhayət, 2016-cı ildə Prezident İlham 
Əliyevin tarixi xidməti sayəsində 
bu kənd ikinci həyatını yaşamağa 
başladı. Buna həmin ilin aprelində 
qəhrəman Azərbaycan Ordusunun 
düşmənin təxribatına layiqli cavab 
verməsi və strateji əhəmiyyətli 
Lələtəpə yüksəkliyini azad etməsi 
nəticəsində nail olundu. Dövlətimizin 
başçısının 2017-ci il yanvarın 24-də 
imzaladığı “Cəbrayıl rayonunun 
işğaldan azad edilmiş Cocuq Mərcanlı 
kəndinin bərpası haqqında” sərəncamı 
mərhələ-mərhələ yerinə yetirildi. 
Ərazilər minalardan, partlamamış 
döyüş sursatlarından təmizləndi, 
kənddə böyük quruculuq işlərinə 
başlandı. Prezident İlham Əliyev 9 
kilometrlik Cocuq Mərcanlı yolunun 
açılış mərasimində bildirdi ki, zəfər 
yolları getdikcə daha da uzanacaq – ta 
qəhrəman oğullarımızın qədəmləri 
üçün qəribsəmiş zirvələrə qədər!

İkizolaqlı Cocuq Mərcanlı yolu 
göz oxşayır. Bu, qələbə ovqatını daha 
da artıran yoldur. Bir az irəlidə bura-
dan Cəbrayıla, Qubadlıya, Zəngilana, 
Laçına və Naxçıvana qədər qalan 
məsafələrin göstərildiyi lövhə vuru-
lub: 40, 100, 86, 145, 250 kilometr. 
Bu rəqəmlər ümid, inam, qeyrət, 
qətiyyət məsafələridir! Yol şaxələnmə 
nişanındakı qayım-qədim yer adları 
xəyalımızı haralara qanadlandır-
mır! Sağa dönsən, Füzuli səmtidir. 
İrəliyə gedən yolsa düz Şuşaya 
aparacaq. Aparmalıdır da. Elə Cocuq 
Mərcanlıda yaradılmış “Qayıdış” 
parkında dincələn soydaşlarımızın da 
qəlbinə anbaan bu amal hakimdir... 

Ölkəmizdə yol çəkilişinin geniş 
vüsət alması şəksizdir. Prezident İlham 
Əliyevin siyasətinə uyğun olaraq regi-
onlarda infrastrukturun inkişaf etmiş 
ölkələrdəki səviyyəyə çatdırılması 
diqqət mərkəzindədir. Bu baxımdan 
həm magistral, həm də şəhərlərarası 
və kəndlərarası yolların inşası və 

yenidən qurulması davamlı şəkildə re-
allaşdırılır. Yolların tikintisi tək sosial 
deyil, həmçinin iqtisadi layihələr 
sırasındandır. Həmin layihələrin 
icrası nəticəsində on minlərlə yeni iş 
yeri açılır. Təzə kənd yolları yerlərdə 
aqrar bölmənin əsaslı şəkildə inki-
şafına təkan verir, kənd təsərrüfatı 
məhsullarının bazarlara tez və rahat 
çatdırılmasına əlverişli şərait yaradır. 
Yolların inşasının genişləndirilməsi 
məqsədilə büdcə vəsaiti ilə yanaşı, 
Prezidentin ehtiyat fondundan əlavə 
vəsait ayrılır.

İyulun 29-da Qəbələ rayonunda 
Əmirvan–Vəndam, Şəki rayonunun 
Qoxmuq–Baltalı–Babaratma–Qara-
dağlı–Qudula–Daşüz, Təzəkənd–Ağ-
bulaq–Qoşakənd avtomobil yollarının 
yenidənqurmadan sonra istifadəyə 
verilməsi də bunun bariz ifadəsidir. 
Həmin gün dövlətimizin başçısı 
Bakı–Şamaxı–Muğanlı–İsmayıllı-
Qəbələ avtomobil yolunun Muğanlı–
İsmayıllı–Qəbələ hissəsinin yenidən 
qurulması layihəsi ilə tanış olub. Bu 
yolun ümumi uzunluğu 85,6 kilometr-
dir və işlər bitdikdən sonra 9 kilometr 
qısalacaq. Yol genişləndirilərək 4 
hərəkət zolağından ibarət olacaq 
və Ağsu çayı üzərində uzunluğu 
634 metr olan yeni körpü tikiləcək. 
Cənab İlham Əliyev İsmayıllıdakı 
Təzəkənd–Ağbulaq–Qoşakənd avto-

mobil yolunun açılışında da iştirak 
edib. Bildirilib ki, 3, 8 milyon manat 
investisiya hesabına tikilmiş 8 kilo-
metrlik yol 2 min 800 nəfər əhalinin 
yaşadığı 3 məntəqəni birləşdirir. 
Yolboyu bütün zəruri infrastruktur 
qurulub. Səfər zamanı, həmçinin 7 
kilometrlik Quşencə–Zoğallıq yolu-
nun tikinti layihəsi dövlət başçısına 
təqdim olunub. Eyni zamanda, səfər 
çərçivəsində 29 kilometrlik Balakən–
Qazbinə–İtitala yolunun, Şəkinin 
Qoxmuq–Baltalı–Babaratma–Qara-
dağlı–Qudula–Daşüz yolunun açılışı 
olub. Dövlət başçısına Qullar–Tülü–
Talalar–Şərif–Acılıqbinə–Qaysa yol 

layihəsi barədə də məlumat verilib. 
Prezident İlham Əliyev, həmçinin 

Qəbələ rayonunda Əmirvan–Vəndam 
avtomobil yolunun yenidənqurmadan 
sonra açılışında iştirak edib. 28 
kilometrlik bu yol 13,1 milyon 
manat vəsait hesabına başa gəlib, 13 
minlik əhalini birləşdirən beş kəndi 
birləşdirir. Məhz həmin mərasimdə 
dövlətimizin başçısı, ermənilərin 
Tovuz təxribatı nəticəsində Vətən 
uğrunda döyüşlərdə həlak olmuş 
Vəndam kəndinin yetirməsi, general 
Polad Həşimovun haqqında danışıb 
və onun adının əbədiləşdirilməsi 
barədə tapşırıq verib. Bir gün ərzində 
neçə-neçə yolun açılışı və icra 

layihəsi ilə tanışlığın reallaşdırılması 
fərəh doğuran faktlardır. 

Görün, bir gün ərzində neçə-
neçə yolun açılışı olub, neçəsində 
isə görülən işlərə nəzər salınıb! Onu 
da qeyd edək ki, sözügedən səfərdən 
dərhal sonra Prezidentin həmin 
bölgənin sosial-iqtisadi inkişafı ilə 
bağlı imzaladığı sənədlərin də bir 
neçəsi məhz yol tikintisi ilə bağlı 
olub. Qaraməryəm–İsmayıllı–Şəki 
yolunun yenidən qurulmasına 10 
milyon, Şəkinin Qaraməryəm– 
İsmayıllı–Şəki-Şirinbulaq yolunun 
tikintisinə 12 milyon, Muğanlı–İsma-
yıllı–Qəbələ yolunun Ağsu çayı ilə 
kəsişməsində yeni körpünün inşasına 
15 milyon, İsmayıllı rayonunun 
Muğanlı-İsmayıllı (17 km–Bas-
qal–Qıçatan–Tağlabiyan–Kəlfərəc–
Zeyvə–Kürdüvan–Xankəndi–Mücü–
Sərsurə–Kələzeyvə–Sulut yolunun 

tikintisinə 21, 8 milyon manat vəsait 
ayrılıb. Bu, sosialyönümlü iqtisadi 
siyasətin təntənəsi, əhalinin rahatlı-
ğı üçün çalışmaq əzminin daha bir 
təzahürüdür. 

Ümumiyyətlə, 17 ildir ki, 
ölkəmizdə yol-nəqliyyat komplek-
sinin yenidən qurulması işi uğurla 
davam etdirilir. Əvvəlki illərdə 
paytaxtdan cənub, şimal, qərb və 
şimal-qərb istiqamətlərinə iri magist-
ralların çəkilişi uğurla reallaşıb. Ən 
müasir standartlara uyğun beynəlxalq 
və respublika əhəmiyyətli magist-
ral yolların salınmasından sonra 
diqqət yerli əhəmiyyətli yolların 

inşasına yönəldilib. Dövlətimizin 
başçısının tapşırıqlarına müvafiq 
olaraq, ölkəmizin bütün yaşayış 
məntəqələrindəki yollar əsaslı təmir 
edilir və ya yenidən qurulur. Şəhər 
və rayon mərkəzlərini qəsəbə və 
kəndlərlə birləşdirən yollar, eləcə 
də qəsəbə və kəndlərin daxili yolları 
yenilənir. 

Pandemiya şəraitində res-
publikamızda gerçəkləşdirilən 
layihələr sırasında tranzit-logistika 
istiqamətində görülən işlər də mühüm 
yer tutur. Xatırladaq ki, Azərbaycan 
Prezidenti, Türkdilli Dövlətlərin 
Əməkdaşlıq Şurasının sədri İlham 

Əliyevin təşəbbüsü ilə hələ bu il 
aprelin 10-da keçirilən Türk Şurasının 
videokonfrans vasitəsilə fövqəladə 
Zirvə görüşündə dövlətimizin başçısı 
bu quruma üzv ölkələrin iqtisadiy-
yatı, ticarət münasibətləri və idxal-
ixrac əməliyyatları üçün nəqliyyat 
daşımalarının önəmini vurğulayıb. 
Prezident İlham Əliyev Azərbaycanın 
Türkiyə və Mərkəzi Asiya arasında 
etibarlı tranzit-logistika mərkəzi kimi 
öz roluna məsuliyyətlə yanaşaraq, 
tranzit yüklərin daşınması üçün əlavə 
tədbirlər gördüyünü diqqətə çatdırıb, 
eyni zamanda, qarşılıqlı anlaşma və 
əlaqələndirmə şəraitində beynəlxalq 
yükdaşımalarının fasiləsiz həyata 
keçirildiyini bildirib. 

Onu deyək ki, tranzit-logistika 
istiqamətində fəaliyyətin səmərəli 
qurulması bir neçə amillə bağlıdır. 
Əvvəla, son illərdə gerçəkləşdirilən 
mühüm layihələr nəticəsində res-
publikamızın Avrasiyaboyu strateji 
beynəlxalq nəqliyyat dəhlizlərinin 
kəsişməsində əlverişli geoiqtisadi 
mövqedə yerləşməsi, eləcə də güclü 
tranzit potensialı Azərbaycanın trans-
regional ticarətdə mühüm qovşağa 
çevrilməsini təmin edib. Ölkəmiz 
beynəlxalq aləmdə “Şərq-Qərb”, 
“Şimal-Cənub”, “Cənub-Qərb” 
beynəlxalq nəqliyyat dəhlizlərinin, o 
cümlədən “Viking” qatarı layihəsinin 
fəal iştirakçısı kimi tanınıb. Bakı–
Tbilisi–Qars (BTQ) da region üçün 
strateji əhəmiyyətə malikdir, kon-
teyner daşımaları, Avrasiyaboyu 
multimodal nəqliyyatın həcminin 
artırılması, Asiyadan Avropaya 
istiqamətlənən “karqo” axınları üçün 
rəqabətqabiliyyətli bağlantı təmin 

edir. İki qitə arasında ən qısa marşru-
tu reallaşdırmaqla BTQ dəmir yolu 
bağlantısı sayəsində gələcəkdə bir 
neçə milyon ton “karqo” daşıması 
reallaşdırılacaq. 

Hazırda Azərbaycan Xəzər Dəniz 
Gəmiçiliyi Xəzər dənizində yeganə 
bərə operatorudur. Qurumun bərələri 
Transxəzər Beynəlxalq Nəqliyyat 
Marşrutu üzrə yükdaşıma zəncirinin 
mühüm həlqəsi olmaqla, Xəzərin Şərq 
və Qərb sahillərindəki dəmir yollarını 
dəniz üzərində birləşdirir, Azərbaycan 
ərazisindən tranzit yüklərin daşınma-
sına, ölkənin əlverişli coğrafi mövqe-
yi və tranzit potensialının reallaşdırıl-

masına xidmət edir.
Prezident İlham Əliyev infrast-

ruktur layihələrinə daim yüksək önəm 
verir: “Böyük infrastruktur layihələri 
icra edilib... 15 ildə 15 min kilometr 
yol çəkilib, o cümlədən magistral, 
şəhərlərarası, kənd yolları çəkilib. 
Digər infrastruktur layihələri, o 
cümlədən sosial infrastrukturla bağlı 
layihələr uğurla icra edilib”. Dövlət 
başçısı çox mürəkkəb geosiyasi 
vəziyyətdə həm Bakı–Tbilisi– Ceyhan, 
həm də Bakı–Tbilisi–Ərzurum neft-
qaz kəmərlərinin istismara bura-
xıldığını xatırladaraq əlavə edib ki, 
Şimal–Cənub və Şərq–Qərb nəqliyyat 
dəhlizləri layihələrinə də artıq start 
verilib. Beləliklə, görülən işlər 
nəticəsində Azərbaycan ərazisindən 
keçməklə, daşınacaq yüklərin həcmləri 
xeyli dərəcədə artmağa başlayıb. Bu 
da, öz növbəsində, qeyri-neft sektoru-
nun inkişafını sürətləndirir. Son 16 ildə 
regionlarımızda 6 hava limanı tikilib 
və yenidən qurulub, 436 ədəd körpü və 
tunel tikilib və təmir olunub. 

Bu gün dünyada çox az ölkə 
tapmaq olar ki, Azərbaycandakı 
qədər bir-birindən abad, rahat yollar 
çəkilsin. Əhalimizin ən müxtəlif 
təbəqələri, hətta müxallif düşüncəli 
insanlar belə bunu etiraf etmək 
məcburiyyətində qalır və alqışlayırlar. 
Çünki yol abadlıq, inkişaf və tərəqqi 
deməkdir.

Ötən ilin sonunda Prezident İlham 
Əliyevin Bakı–Quba–Rusiya Federa-
siyası dövlət sərhədi yeni avtomobil 
yolunun tikintisi ilə tanış olması bu 
sahəyə daimi diqqət verməsinin daha 
bir təzahürüdür. Azərbaycandan Rusi-
yaya gedən yolun böyük əhəmiyyəti 

var. Məlumdur ki, müstəqil 
Azərbaycanı öz şimal qonşusu ilə 
qarşılıqlı inam və etimada əsaslanan 
yüksək strateji əlaqələr birləşdirir. 
Şübhəsiz, yeni avtomobil yolunun 
tikilməsi bölgədə turizmin inkişafına 
əlavə təkan verəcək. Axı, turistlər, 
ilk növbədə, sabitlik, əmin-amanlıq 
hökm sürən, yüksək səviyyəli yol, 
mehmanxana infrastrukturu olan 
ölkələrə üz tuturlar. Azərbaycanda isə 
bunlar var. 

Prezident İlham Əliyevin tapşı-
rığına uyğun olaraq Bakı–Sumqayıt 
yolunun genişləndirilməsi layihəsi 
də xüsusi qeyd edilməlidir. Bakı 

şəhərinin şimal girişində xüsusən 
günün pik saatlarında yaranan tıxac və 
avtomobillərin sıxlığının aradan qal-
dırılması baxımından bu layihənin ol-
duqca mühüm əhəmiyyəti var. "Nəzərə 
alsaq ki, Bakı–Sumqayıt yolu artıq 
mövcud olan nəqliyyatı götürə bilmir 
və hərəkət çox intensiv xarakter daşı-
yır, əlbəttə, bu yolun genişləndirilməsi 
zəruri idi" – deyən dövlət başçısı 
bildirib ki, indi Bakı ilə Sumqayıt 
elə bil ki, birləşib, bir çox adamlar 
Bakıda işləyib Sumqayıtda yaşayırlar 
və əksinə: "Ona görə bu yolun strateji 
xarakterini nəzərə alaraq, – eyni za-
manda, bu, şimal istiqamətə gedən yol-
dur, – biz bu layihəni icra edirik. Bu, 
əlbəttə, texniki cəhətdən asan layihə 
deyil. Çünki çoxlu köçürülmələr, yeni 
körpülərin tikintisi, bəzi obyektlərin 
köçürülməsi nəzərdə tutulur. Bu 
nəqliyyat layihəsinin icrası Dövlət 
İnvestisiya Proqramında da nəzərdə 
tutulur. Ona görə piyada keçidlərinin 
tikintisi, – bu istiqamətdə də son illər 
böyük işlər görülüb və vətəndaşların 
təhlükəsizliyi üçün bunun çox böyük 
əhəmiyyəti var, – yol infrastrukturunun 
müasirləşdirilməsi, tıxacların azalması 
və aradan qaldırılması istiqamətində 
əlavə addımlar atılacaqdır". 

Qeyd edək ki, dövlət başçısının 
sərəncamı ilə Bakı–Quba–Rusiya 
Federasiyası ilə dövlət sərhədi av-
tomobil yolunun 7-ci kilometrindən 
başlayaraq, 14-cü kilometrə – Masazır 
körpüsü deyilən yerə qədər yolla-
rın genişləndirilməsi ilə bağlı işlər 
keyfiyyətlə aparılıb. Eyni zamanda, 
dövlət başçısının göstərişi ilə "Xırdalan 
dairəsi" deyilən hissədə yeni tunel inşa 
olunub. Azərbaycan Prezidenti İlham 

Əliyevin vurğuladığı kimi, son illər 
ərzində Bakıda bir çox yol-nəqliyyat 
layihələri icra edilib. Əgər bu layihələr 
icra edilməsəydi, bu gün Bakıda tıxac-
dan tərpənmək mümkün olmazdı: "On-
larla körpü, yol qovşaqları, yeni yolların 
çəkilişi, yolların genişləndirilməsi, yol 
çəkilişində nəzərdə tutulan standartlar. 
Təsadüfi deyil ki, Davos Ümumdünya 
İqtisadi Forumu Azərbaycanda yol 
təsərrüfatının keyfiyyətini ən yüksək 
qiymətlərlə fərqləndirir və yolların 
keyfiyyətinə görə biz dünyada 30-cu 
yerlərdəyik. Ancaq əhali artır, fəallıq 
artır. Baxmayaraq ki, indi koronavirus 
dövründə iqtisadi fəallıq aşağı düşüb, 
amma bu, müvəqqəti məsələdir. Bu 
xəstəliyə qarşı mübarizə yekunlaşandan 
sonra iqtisadi fəallıq bərpa ediləcək".

İllik investisiya proqramların-
da yol tikintisi üçün kifayət qədər 
vəsait nəzərdə tutulub. Bu hesaba 
ilin əvvəlindən indiyədək 1000 
kilometrdən çox yeni avtomobil yolu 
salınıb. Bölgələrdə nəzərdə tutu-
lan yolların tikintisi uğurla davam 
etməkdədir. Bu sətirlərin müəllifi bir 
müddət öncə cənub bölgəsinə səfəri 
zamanı əsaslı şəkildə yenidən tikilmiş 
Lənkəran–Lerik yolunun rahatlığının 
bir daha şahidi olub. Əsas magistralla 
bərabər, yerlərdə də bu iş geniş vüsət 
alıb. Lənkəranda bu gün eyni vaxtda 
16 kənd yolu təmir olunur, asfaltlama 
işləri uğurla aparılır. ŞİH başçısı Taleh 
Qaraşov iş gedən ərazilərə hər gün 
baş çəkərək vəziyyətlə yerindəcə tanış 
olur. Yardımlı istiqamətində yolun 
rahatlığı da məmnunluq yaradır. İndi 
bu rayona Cəlilabaddan da dağların 
arası ilə asan gedib çıxmaq olur. 
Cəlilabad rayonunda 4 istiqamət 
üzrə kəndlərarası avtomobil yolları-
nın əsaslı şəkildə yenidən qurulması 
yüksək sürətlə və keyfiyyətlə da-
vam etdirilir. Lerikin dağ yolları da 
görkəmini dəyişir. Narahat, darısqal, 
palçıqlı yollar xeyli azalıb. On minlərlə 
əhalinin yaşadığı Lerik rayonunun 4 
ərazisindəki köhnə yollar təzələnib. 
Aktiv sürüşmə zonalarında torpaq 
uçqunlarının qarşısını almaq üçün be-
ton sədlər çəkilib. Analoji müsbət hal 
istisnasız olaraq bütün digər rayonları-
mızda da müşahidə edilir. Ölkənin iri 
şəhərlərdə bu işlər mütəmadi qayda-
da davam etməkdədir. Azərbaycan 
Respublikası Prezidenti 19 dekabr 
2017-ci il tarixində Azərbaycan 
Avtomobil Yolları Dövlət Agentliyinin 
fəaliyyətinin təmin edilməsi haqqında 
fərman imzaladıqdan sonra ölkəmizin 
yol təsərrüfatı sahəsində daha böyük 
canlanma yaranıb. 

...Azərbaycan Avtomobil Yol-
ları Dövlət Agentliyinin balan-
sında ümumi istifadədə olan 20 
min kilometrədək avtomobil yolu 
mövcuddur ki, onun da dörddə biri 
respublika əhəmiyyətli, qalanı isə 
yerli əhəmiyyətli yollardan ibarətdir. 
Bu yolların 2670 kilometri hazırda 
Ermənistan tərəfindən işğal olunmuş 
ərazilərdə qalıb. Böyük inam var ki, 
tezliklə Qarabağımız da, düşmən 
tapdağında qalan yollarımız da işğal-
dan azad ediləcək. Yollar bizi irəliyə, 
zirvələrə doğru aparacaq.

Əli NƏCƏFXANLI,  
“Xalq qəzeti” 

Yol çəkmək savab əməldir. Yol arzuya  qovuşmaq, 
müjdəyə çatmaqdır. “Bu yolların son ucunda 
qələbə!” – deyən şair də ilhamını, sözsüz ki, həmin 
ali məramdan alıb. Yolun varsa, məqsədyönlüsən, 
məqsədin varsa, uğurun xeyir! Ulu babalarımız 
həmqafiyə olan“hərəkət-bərəkət” sözlərini əbəs yerə 
bir urvatda tutmayıblar ki... 

Yollar irəliyə aparır bizi

– Professor, mədəni turizm 
deyəndə nə başa düşülür?

–Mədəni turizm turizmin çox 
mühüm və vacib sahəsidir. Burada 
xalqların tarixi mədəniyyət abidələri, 
bütün istiqamətli muzeyləri, teatrları, 
memarlıq abidələri və s. ilə əyani 
tanışlıq nəzərdə tutulur.

Qeyd etmək lazımdır ki, son illər 
ölkəmizdə bütövlükdə turizmin, o 
cümlədən mədəni turizmin inkişafı-
na diqqət və qayğı artıb. Bu sahədə 
uzun illər çalışan bir şəxs kimi deyə 
bilərəm ki, Azərbaycanda, həqiqətən, 
bu istiqamətdə görülən işlərin həcmi 
və vüsəti olduqca böyükdür.

– Bəlkə konkret misallar 
çəkəsiniz? 

– Çəkə bilərəm. Məsələn, bir 
neçə il əvvəl Heydər Əliyev Fondu 
tərəfindən bərpa edilərək istifadəyə 
verilən Qala Arxeoloji Etnoqra-
fik Muzey Kompleksi hazırda 
minlərlə yerli və xarici turistlərin 
axışdığı məkanlardandır. Eləcə də, 
dövlətimizin dəstəyi ilə “Atəşgah” 
məbədi” Dövlət Tarix-Memarlıq 
Qoruğu cəlbedici turizm obyektinə 
çevrilib. Bundan əlavə, Abşeron 
təbiətinin bənzərsiz guşəsi olan 
Yanardağda təbiət və dövlət qoruğu 
yaradılıb. Bunlar, eləcə də dünya 
şöhrətli Qobustan Dövlət Tarixi-
Bədii Qoruğu açıq səma altında 
muzeylərdir. Azərbaycan Milli Tarix 
Muzeyi, Azərbaycan Milli Ədəbiyyat 
Muzeyi, Azərbaycan Milli Xalça Mu-
zeyi və digər muzeylər turistlərin ən 
çox ziyarət etdikləri məkanlardır.

– Belə demək mümkündürmü ki, 
yaxın keçmişdə mükəmməl istirahətin 
etalonu dənizə səyahət, sanatoriya, 
kurort və istirahət evlərində dincəlmək 
sayılırdı, indi isə muzeylər...

– Biz çox arzulayardıq ki, belə 
olsun. Amma, hər şeyin öz yeri var. 
Əlbəttə bu gün də Günəş, dəniz, 
istirahət evləri sağlamlığımız üçün 
vacibdir. 

Lakin turistlər ölkə daxilində və 
xaricində istirahət etməklə bərabər, 
səyahət etdikləri ərazinin tarixini, 
mədəniyyət abidələrini öyrənməyi 
arzu edirlərsə, bunu yalnız alqışlamaq 
lazımdır. 

Hər bir ölkədə mədəni turizmin 
inkişaf səviyyəsi sivil və mədəni 
tərəqqinin göstəricisidir. Yaxşı haldır 
ki, bizdə bu sahədə artıq qabaqcıl 
ölkələr sırasındayıq.

– Belə bir fikir var ki, turizm 
sənayesi ölkələrdə inkişaf və rifah-
dan başlayır. Buna münasibətiniz... 

– Əlbəttə, turizmin inkişafı üçün 
ölkədə sabitliyin, əmin-amanlığın 
bərqərar olması, insanların rifah 
içində yaşamaları vacibdir. 

Son illər ölkəmizdə insanla-
rın həyatı yaxşılığa doğru xeyli 
dəyişmişdir və vətəndaşlarımız 
üçün turizm həyati tələbata çevril-
mişdir.

Azərbaycanda turizmin inkişafına 
dövlətimiz, möhtərəm Prezidentimiz 
İlham Əliyev və Azərbaycanın birinci 
xanımı Mehriban Əliyeva böyük 
dəstək verirlər. 

– Bölgələrimizdə bu sahədə 
vəziyyət necədir? 

– Son illər bölgələrimiz çox 
abadlaşıb, müasir yollar çəkilib, rahat 
otel və mehmanxanalar inşa edilib. 
Məsələn, İsmayıllı xarici turistlərin 
sevimli məkanıdır, Daşkəsən 
müalicəvi bulaqları və bitkiləri ilə 
məşhurdur, Naxçıvanda ekoturiz-
min inkişafı üçün əlverişli imkanlar 
var. Qəbələ çox maraqlı abidələr 

məkanıdır. Əmirli kəndindəki Alban 
məbədi (IV əsr), Nic kəndindəki Hacı 
Qərib məscidi və Çotari alban kilsəsi, 
Həzrə kəndindəki Şeyx Bədrəddin 
və Şeyx Mənsur türbələri (XV əsr), 
Şəfili kəndindəki məqbərə (XVII 
əsr), Həmzəlli Şıxbaba piri (XVI əsr) 
və digər abidələr Qəbələ rayonunda 
mədəni turizmin inkişafı üçün mühüm 
zəmin yaradır.

Azərbaycan turizmin inkişafı 
sahəsində böyük potensiala malik 
ölkədir. Bizim həm gözəl, füsunkar 
təbiətimiz, həm də şanlı tariximizin 
“daş yadigarları” sayılan maddi-
mədəniyyət abidələrimiz var. Xalqı-
mız mədəni və çox qonaqpərvərdir, 
bizdə tarixən qonaq-qaraya hörmətlə 
yanaşılıb, ehtiram göstərilib. 

– Turistləri muzeylərə daha çox 
cəlb etmək mümkündürmü? 

– Bunun müxtəlif üsulları var. 
Muzeylərin fəaliyyətini reklam 
etmək vacibdir. Son illər muzeylər 
barədə haqqında kitablar, kataloq-
lar nəşr olunur. Muzeylərimiz turist 
marşrutlarına salınır. Rus və ingilis 
dillərini mükəmməl bilən bələdçiləri 
olan muzeyləri turist marşrutlarına 
salmaq mümkün olur. Etiraf edək 

ki, muzeylərdə əməkhaqqı nisbətən 
aşağı olduğundan, gənc kadrlar burada 
işləməyə o qədər də həvəs göstərmirlər. 

Xətrinizə dəyməsin, mətbuat, 
jurnalistlər də muzeylərin fəaliyyətinə 
lazımi diqqət göstərmirlər. 
Muzeylərdə çox maraqlı tədbirlər, 
məsələn yeni kitab təqdimatları, tarixi 
hadisələrlə bağlı sərgilər və yubileylər 
təşkil edilir. Belə tədbirləri media 
mümkün qədər çox işıqlandırmalıdır. 

– Biz bir məqamı unuduruq. 
Pandemiyanın ən çox zərər vurduğu 
sahələrdən biri, bəlkə də birincisi 
turizmdir. 

– Həqiqətən, belədir. Amma pan-
demiya gec-tez bitəcək, həyat əvvəlki 
axarına qayıdacaq. Çox sevindirici 
haldır ki, son günlər fəaliyyətə baş-
layan müəssisələr sırasında muzeylər 
ilklərdəndir. Təbii ki, zaman keçdikcə 
turizm obyektləri, otel və mehmanxa-
naların da fəaliyyəti bərpa olunacaq.

– Muzeylərdə müasir texnolo-
giyaların tətbiqi sahəsində vəziyyət 
necədir?

– Azərbaycan müstəqilliyini bərpa 
etdikdən sonra müasir texnologiya-
lardan istifadə olunmaqla muzeylərin 
ekspozisiyası yenidən quruldu. Milli 
Xalça Muzeyi üçün müasir tələblərə 
cavab verən bina tikildi. Bakıda dahi 
bəstəkarımız Qara Qarayevin ev mu-
zeyi müasir texnologiyaların uğurlu 
tətbiq olunmasına görə çox fərqlidir. 
Muzeyin dizaynı isveçrəli mütəxəssis 
tərəfindən veilib.

İstərdik ki, başqa muzeylərimizdə 
də yeni texnologiyalar geniş tətbiq 
edilsin. Bunun üçün xeyli vəsait tələb 
olunur. Hesab edirəm ki, ölkəmizin 

maliyyə imkanları artdıqca, digər 
böyük muzeylərimizdə də texnoloji 
baxımdan lazımi şərait qurmaq müm-
kün olacaq. 

– Dünyada çox az şəhər tapılar 
ki, bizim Bakıdakı qədər memorial ev 
muzeyləri olsun...

– Bunun nəyi pisdir ki, əksinə, 
çox qürurverici haldır. Paytaxtda 
C.Cabbarlı, C.Məmmədquluzadə, 
Ü.Hacıbəyli, S. Vurğun (Qazax-

da filalı da var), Bülbül, Abdulla 
Şaiq və digər ziyalılara həsr olun-
muş ev muzeyləri var. Mən 15 ilə 
qədər A.Şaiqin mənzil muzeyində 
böyük elmi işçi kimi çalışmışam. 
Namizədlik və doktorluq disserta-
siyamın tədqiqatı zamanı muzeydə 
mühafizə olunan nadir materiallar-
dan istifadə etmişəm. A.Şaiqin və 
qardaşı, vətənpərvər ziyalı Yusif 
Ziyanın əsərlərini əski əlifbadan latın 
qrafikasına çevirərək nəşr etdirmişəm. 
Muzeyin əməkdaşları olaraq, biz 
A.Şaiqin bir neçə mənzum pozeması-
nın tamaşalarını kiçik yaşlı qonaqları-
ımıza təqdim etmişik. “Tıq-tıq xanım” 
ilk tamaşamız oldu. Yeri gəlmişkən, 
mərhum Abdulla Şaiq əfəndi vaxtilə 
özü bir çox mənzum dram əsərlərinin 
rejissoru olub. 

– Ali və orta təhsil məktəblərinin 
muzeylərlə əlaqələri nə səviyyədədir?

– Bu sahədə vəziyyət yaxşı-
dır. Muzey və məktəblər arasında 
birgə layihələr icra olunur. Bir çox 
muzeylərdə tədris proqramlarına 
uyğun dərslər keçirilir. 

Azərbaycan Milli Tarix Muzeyinə 
yolum tez-tez düşür. Orada paytax-
tın müxtəlif orta məktəblərinin tarix 

müəllimlərinin necə böyük həvəslə 
dərs keçdiklərinin dəfələrlə şahidi 
olmuşam. 

– Professor, yaxşı muzey işçisi 
olmaq üçün hansı keyfiyyətlər tələb 
olunur? 

– Muzey işçisi, ilk növbədə 
vətənpərvər insan olmalıdır. Milli-
mənəvi dəyərlərimizə qəlbən bağlı 
olmalıdır. Vətənini, torpağını sevməli, 
tariximizi bilməli və təbliğ etməlidir. 
Muzey işçiləri, sevib-seçdikləri 
peşələrinə qəlbən bağlı fədakar insan-
lardır. 

– Bu gün ölkəmizdə turist kadr-
larının hazırlığı necə gedir?

– Ölkəmizdə peşəkar ali təhsilli 
turizm kadrları Azərbaycan Dövlət 
Mədəniyyət Universitetində və 2006-
cı ildə məxsusi olaraq bu istiqamətdə 
təşkil olunan Azərbaycan Turizm və 
Menecment Universitetində (ATMU) 
hazırlanır. Bizim universitetdə turizm 
peşəsinin bir neçə istiqaməti üzrə 
bakalavr, magistr, həm də doktoran-
tura dərəcələri səviyyəsində kadrlar 
hazırlanır. Yeri gəlmişkən deyim 
ki, ATMU-da muzeyşünaslıq ixti-
sasında təhsil alan tələbələrin bəzi 
dərsləri muzeylərdə tədris olunur. 
Bu üsul tələbənin peşəkar kadr kimi 
yetişməsinə kömək edir.

Fəxrlə qeyd etmək istərdim ki, 

bizim məzunlar bir neçə dildə sərbəst 
danışır. Buna görə də onlara hər yerdə 
ehtiyac var. 

– Daha çox sevdiyiniz turizm 
məkanı haradır?

– Belə məkanlar çoxdur. 
Azərbaycanın hər bir guşəsinə səfər 
edərkən zövq və səfa duyuram. 
Amma qəlbimdə Şuşaya, Topxa-
na meşəsinə, Cıdır düzünə gedə 
bilmədiyim üçün nisgil var. 

2011-ci ildə ölkəmizin nümayəndə 
heyətinin tərkibində İranda olmuşam. 
Xahişimizi nəzərə alaraq, bizi bir gün 
Araz çayı üzərindəki tarixi Xudafərin 
körpülərini ziyarət etməyə apardılar. 
Nə gizlədim, hazırda erməni işğalı 
altında qalan torpaqlarımıza baxanda 
gözlərim yaşardı. Çox istərdim ki, 
Allah mənə həmin körpülərdən sərbət 
surətdə adlayıb Vətənə qovuşmaq 
şansı versin. 

Əminəm ki, Milli Ordumuzun 
qeyrətli əsgər və zabitləri torpaqları-
mızı tezliklə azad edəcəklər. O zaman 
bizim ən maraqlı turizm marşrutları-
mız, məhz, Xudafərin körpülərindən, 
Şuşadan, Qarabağdan keçəcək. 

Söhbəti qələmə aldı:  
Məsaim ABDULLAYEV,  

“Xalq qəzeti”

Azərbaycanda mədəni 
turizm: uğur və çağırışlar

Müsahibimiz Azərbaycan 
Turizm və Menecment 
Universitetinin  professoru, 
tanınmış kulturoloq 
 Minaxanım Əsədlidir 

6 sentyabr 2020-ci il, bazar 5


